
Tschertgar vias per 
l’avegnir da la baselgia
Il colloqui d’Engiadina Bassa/Val Mü-
stair ha discurrì davart structuras alter-
nativas per las parvendas evangelicas.

LA VOUSCH DA SURMEIR

Regenza vul Institut naziunal
Il Grischun aspirescha per obtegnair la sedia dal nov Institut naziunal per plurilinguitad

DA MARTIN CABALZAR

■ Il Grischun sco sulet chan-
tun triling da la Svizra e sco su-
let chantun nua ch’i vegn pledà
rumantsch saja predestinà sco
sedia dal nov Institut naziunal
per plurilinguitad. Questa pre-
tensiun fa la regenza grischuna
en connex cun la nova lescha
da linguatgs sin plaun federal.
Il nov artitgel da linguatg en la
constituziun federala pretenda
da la confederaziun in engascha-
ment pli grond e pli vast per pro-
mover ils linguatgs naziunals e la
chapientscha vicendaivla. Tran-
ter auter vegn postulà la creaziun
d’in Institut per la plurilingui-
tad. Tenor il minister da cultura
Claudio Lardi duai il nov institut
esser ina instituziun scientifica
che collavura cun auters instituts
da perscrutaziun activs sin quest
champ. Ultra da quai possia l’in-
stitut er surpigliar incaricas da
documentaziun e d’infurmaziun.
Sco quai che Lardi ha respundì
ad in postulat da deputà Romedi
Arquint dispona il Grischun gia
oz da structuras adattadas per ga-
rantir e promover las cumpeten-
zas plurilinguisticas. Lardi enu-
merescha concretamain: Las sco-
las publicas rumantschas e ta-
lianas, la purschida d’ina maturi-
tad bilingua en divers gimnasis,
la furmaziun da magisters e la
producziun da meds d’instruc-

ziun en diversas linguas. La re-
genza è persvadida ch’il Gri-
schun porscha per quest motiv
era bunas premissas sco lieu per
la perscrutaziun da la plurilin-
guitad.

Novs impuls si da Berna
Sco la regenza grischuna scriva
en sia pusziun pertutgant la le-
scha da linguatgs spetga ella che
la confederaziun mantegnia vi-

navant las mesiras existentas e
ch’ellas vegnian cuntinuadas. Ul-
tra da quai postulescha la regenza
che la confederaziun tegnia
quint e sustegnia las relaziuns
specificas dal retorumantsch che
è smanatschà spezialmain e pren-
dia resguard da las exigenzas spe-
cificas d’in chantun triling. «Cun
las instituziuns existentas e cun
ils meds actuals n’èsi betg pussai-
vel da correspunder a quest gia-

visch», constatescha la regenza.
Perquai pretenda ella da crear ina
instituziun per plurilinguitad en
furma d’in institut u center da
cumpetenza en l’intschess dal
Grischun. Quest institut naziu-
nal duai vegnir collià cun institu-
ziuns sumegliantas dad autras re-
giuns e gruppas linguisticas. La
lescha federala da linguas che è
actualmain en consultaziun duai
entrar en vigur l’onn 2003.

La regenza sustegna la creaziun d’in Institut da plurilinguitad cun sedia en il Grischun. LQ

«Gliesta cotschna» dat alarm
La gliesta dallas specias d’utschals periclitadas daventa adina pli liunga

DA HANS HUONDER

■ La «gliesta cotschna» cun
las specias d’utschals ch’ein
periclitadas en Svizra cun-
tegn da niev era la muetta
rienta ed il tschéss. Igl Uffeci
federal per ambient, uaul e
cuntrada ha actualisau la
gliesta en collaboraziun cun
la Staziun ornitologica Sem-
pach. Ferton ch’ins constate-
scha en l’entira Europa ina re-
ducziun dalla muetta rienta, ei
il diember da tschéss oz en
Svizra stabils, mo tonaton sen-
sibels. Denter las specias peri-
clitadas sesanflan da niev era il
tgiet selvadi, la lodola da prada,
la luscheina, il fegliarel digl
uaul ed il fegliarel musicant. La
tschuetta cun schlappa sa ve-
gnir mantenida mo pli a moda
artificiala. Da niev ein il per-
nisch, la tschuetta dalla mort e
siat ulteriuras specias periclita-
das da vegnir ragischadas ora.

«Quella gliesta cotschna ei in
segn d’alarm, buca mo per las
specias d’utschals, mobein era
per auters animals, flurs e plon-

tas», di Hans Schmidt dalla Sta-
ziun ornitologica Sempach.

La tschuetta dalla mort ei ina da nov specias d’utschals en Svizra ch’ei
periclitada da vegnir ragischada ora. KEYSTONE

Concept da trafic per Zuoz
Üna proposta es gnida preschanteda a la populaziun

■ (ht) In marculdi saira es la
populaziun da la vschinauncha
da Zuoz gnida orienteda davart
d’üna proposta per ün concept
da trafic. Cun que ho cumanzo
la discussiun davart las pussi-
bilteds realisablas, davart da
giavüschs e sgüra eir davart ils
aspets finanziels da quel. Il böt
principel dal concept es quel da
schlubgier il center da la vschi-
nauncha dal trafic d’autos e da
spuster quel culla fabrica da vias
da colliaziun nouvas a l’ur da la
vschinauncha. Ün oter böt dal
concept da trafic es eir quel da
schoglier il problem dals parke-
gis in vschinauncha. Que dess
gnir fat culla fabrica da duos che-
sas da parkegi.

Tenor il planiseder nun es que
pussibel da deliberer dal tuot-
tafat il center da la vschinauncha
dal trafic d’autos. Impustüt ho el
fat la remarcha cha que nu saja
pussibel da spuster il trafic sainza
spordscher alternativas. Las al-

ternativas füssan duos vias da
sviamaint pels quartiers sur la
vschinauncha ed üna via da svia-
maint traunter la staziun e la via

chantunela chi maina no da
S-chanf.

